
আকাশপ্রদীপ
৭৯৩




রন্ধনে ছিল সে ব্যস্ত, পায় নাই লাজ।
পুরুষসুলভ মোর কত মূঢ়তারে
ধিক্কার দিয়েছে নিজ স্ত্রীবুদ্ধির তীব্র অহংকারে।
একদিন বলেছিল ‘জানি হাত দেখা’;
হাতে তুলে নিয়ে হাত নতশিরে গণেছিল রেখা,
বলেছিল ‘তোমার স্বভাব
প্রেমের লক্ষণে দীন’।—দিই নাই কোনোই জবাব।
পরশের সত্য পুরস্কার
খণ্ডিয়া দিয়েছে দোষ মিথ্যা সে নিন্দার।

তবু ঘুচিল না
অসম্পূর্ণ চেনার বেদনা।
সুন্দরের দূরত্বের কখনো হয় না ক্ষয়,
কাছে পেয়ে না-পাওয়ার দেয় অফুরন্ত পরিচয়।

পুলকে-বিষাদে-মেশা দিন পরে দিন
পশ্চিমে দিগন্তে হয় লীন।
চৈত্রের আকাশতলে নীলিমার লাবণ্য ঘনালো;
আশ্বিনের আলো
বাজালো সোনার ধানে ছুটির সানাই।

চলেছে মন্থর তরী নিরুদ্দেশে স্বপ্নেতে বোঝাই।






 ৩১ অক্টোবর ১৯৩৮





ঢাকিরা ঢাক বাজায় খালে বিলে








পাকুড়তলির মাঠে
বামুন-মারা দিঘির ঘাটে

আদিবিশ্ব-ঠাকুরমায়ের আসমানি এক চেলা

